
Өскемен 2023 ж.
Талдау әдістерін меңгеруде химиялық эксперимент оқу процесінің құрамды бөлігі ретінде маңызды роль атқарады. Әрбір ғылыми түсінік қойылған міндеттен қисынды (логический) шығуы керек және практика жүзінде орнығуы керек, сонда ғана химияның эксперименттік сипаты танылады .
Химиялық эксперимент – құбылыстардың сырын ашудың негізгі құралы. Эксперимент арқылы құбылыста ешбір жұмбақ, жасырын сыр жоқ екеніне, олар да табиғи заңға бағынатыны, ол заңдарды білу химиялық өзгерістерді адамның сарамандық іс – тәжірибелерінде кең пайдалануға мүмкіндік туғызатынына оқушылардың көзі жетеді. Эксперимент оқыту үрдісінде теорияның тәжірибемен өзара байланысын іс жүзіне асырады, білімді сенімге айналдырады.
Эксперимент оқушылардың білімін, іскерлігін және алған дағдыларын тексерудің әдісі ретінде де қолданылады. Сонымен қатар, эксперимент оқушылардың бақылаушылық, ізденушілік қабілетін дамытады, білімді өз бетінше алуға, оны жетілдіруге, алған білімді іс жүзінде қолдана білуге тәрбиелейді. Эксперимент химия сабағында, сарамандық сабақтарда дәлелдеу және тексеру құралы ретінде де пайдаланылады .
Физикалық және физико-химиялық әдістер құрал-сайман приборлар арқылы жүзеге асырылған жағдайда оны аспаптық әдіс деп атайды. Яғни Аспаптарда анализденетін химиялық, физикалық және физика-химиялық әдіс жиынтығы аспаптық әдіс деп аталады. 
Ежелден адамзатты әр түрлі заттар арасында қандай өзгерістер болатыны, реагенттердің құрамы, құрылысы, қасиеті, берілген жағдайдың реакцияның жүруіне әсері, химиялық өзгерістер жылдамдығы қызықтырған еді. Бұны анықтау үшін заттарға қарапайым және күрделі химиялық әдістерге жататын – сандық және сапалық талдау жасалды. Бірақ, таза химиялық әдіспен элементтің құрамын, функционалдық тобын, зат бөлшектерінің геометриялық құрылымын және оның өзгеру динамикасын анықтау мүмкін болмады. 
Бірте-бірте белгілі агрегаттық күйдегі зерттелетін қосылыстар жиілігі және энергиясы әр түрлі бөлшектер шоғымен немесе электр магниттік сәулемен зондталып, нәтижесінде шағылысқан сәулелердің сипаттамасынан алынатын әдістер дами бастады. Бұл сипаттамалар:
1. электрон тығыздығының бөлшекте таралуына;
2. электронның конфигурациясына;
3. электронды-тербелмелі-айнымалы деңгейлердің таралуына;
4. атом ядросының құрамына 
тәуелді болғандықтан, бұл сипаттамалар атом мен молекуланың физикалық қасиетіне сай келеді, сондықтан да зерттеудің физикалық қасиеті деп аталады. 
Қазіргі кездегі химияның дамуы физика мен оның әдістерінің қолданылуымен қатар жүреді және осы екі ғылымның шекаралас салаларының дамуына негіз береді. Мысалы химиялық байланыс түсінігі: байланыс ұзындығы, диполь моменті, тербеліс жиілігі сияқты ұғымдарды қолданғанда тереңдей түседі. Зерттеудің физикалық және физико-химиялық әдістері қазіргі заман аналитикалық химиясының негізгі жұмыс құралы болғандықтан, көптеген заттарды зерттеу, аспапты әдістерге негізделіп, химиялық процесті бақылайтын құралдар саны көбейді. 
Кез келген затты зерттеудегі алғашқы мақсат – оның қасиетін анықтау болып табылады, ал заттың қасиетін оның негізгі компоненті мен қоспа құрамы, олардың таралуын анықтайды. Сондықтан затты зерттеудегі әдістер ішінен заттың сандық және сапалық құрамын анықтайтын топ – зерттеудің физико-химиялық әдістері бөлініп шығады. 
Зерттеудің физикалық әдісі деп – аналитикалық реагент ретінде энергия қолданылатын әдістер жиынтығын атайды. 
Физикалық зерттеу әдісінің (ФЗӘ) мақсаты – өрістің, сәуленің немесе бөлшек ағынының зерттелетін затпен әрекеттесу теориясына негізделе отырып, затты және оны құраушы бөлшектердің қасиеттерін анықтау болып табылады. 
ФЗӘ-нің әрбір түріне негізделген физикалық теориясы бар. Оның нәтижесі сол әдісті іске асыратын аспаптардың жұмыс істеу принципін анықтайды. 
ФЗӘ-н қолдану үшін әдістің физикалық негізін білу қажет. 
ФЗӘ-рі үлкен мүмкіндігіне, жоғары сезімталдығына және жоғары дәлдігіне байланысты – молекуланың химиялық құрылымын идентификациялауға, яғни анықтауға кеңінен қолданылады. Затты идентификациялау үшін мынадай сапалық талдау жасалады:
1. элементтік талдау;
2. заттың негізгі функционалдық тобын және көміртегі қаңқасының фрагментін анықтау арқылы жіктеу;
3. құрылымдық формуласын анықтау;
4. сандық талдау жасау;
5. молекуланың конфигурациясы туралы мағұлмат алу.
Тереңдетілген деңгейде идентификациялау химиялық құрылым теориясының негізгі сұрақтарын:
1. химиялық байланыс реттілігі;
2. химиялық байланыс ұзындығы;
3. құрылымдық және оптикалық изомерия;
4. атомның координациялық саны;
5. молекуладағы атом мен атом тобының өзара әрекеттесуі;
6. молекула ішіндегі айналу мен үлкен амплитудасы бар қозғалысты сипаттау;
7. энергетикалық, электрлік, магниттік т.б. молекулалық сипаттамаларды;
8. конденсацияланған фазалық құрылымды;
9. күш тұрақтылығы арасындағы тәуелділікті анықтауға негізделеді.
Идентификацияны терең жүргізбегеннің өзінде, реакциялық қоспаның сапалық құрамын және сандық сипаттамасын анықтау арқылы химиялық реакцияның әр түрлі тепе-теңдігін, кинетикасы мен механизмін білуге болады. 
Аспаптық талдау әдісінде аналитикалық қасиеттердің сезгіштігі, іріктеу қасиеті, дұрыстығы талдау процесін автоматтандыру жоғары болатын арнайы аспаптардың көмегімен анықтайды. Аспаптық талдау әдісі заттардың физикалық, физика-химиялық қасиеттеріне негізделеді. Көптеген физика-химиялық қасиет спецификалық болып келеді, олар талдаудың сезімталдығын арттырады. Аспаптық талдау әдісінде талдаудың толық автоматтандыруын жүргізуге рұқсат етеді. Оларды сандық талдаумен қатар, заттарды анықтауда кеңінен қолданады.

